TRI POZIVA

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu. 
Braćo moja u Dini Islamu! Mnogo je različitih religija, ali je samo jedna prava vjera – Islam. Puteva je mnogo, ali je samo jedan Pravi put – Put koji vodi ka Uzvišenom Allahu. I mnogo je putovanja na koja ljudi idu, ali je jedno putovanje najljepše – put na hadž. To je put kojim se potvrđuje vjera u Jednog i Jedinog Boga Uzvišenog Allaha, put koji vodi Uzvišenom Allahu u goste i put kojim se postiže Allahovo, dž.š., zadovoljstvo, to jest Džennet. 
To je putovanje, kome veliki broj ljudi neozbiljno prilazi, smatrajući da je novac uložen za hadž bespotrebno bačen, ili da putovanje na hadž uopće i nije za njih, ili da je još uvijek prerano za to putovanje jer oni još uvijek nisu spremni da prestanu sa griješenjem, pri čemu se neki nadaju da će ih na tom putu dočekati smrt pa žele da umru bez grijeha. Kao da ljudi znaju kada će umrijeti. Mnogi se nadaju i penziji, ali ih smrt prevari.
Kako ljudima riječima objasniti ljepote tog putovanja? Hodati putevima kojim su hodili Hadžera, r.a., Ibrahim i Ismail, a.s., a onda i drugi poslanici završno sa Muhammedom, s.a.v.s. Kako im dočarati prvi ili bilo koji drugi po redu susret i dodir sa Ka'bom? Osjećaj kada je nekoliko miliona ljudi zajedno na Arefatu, pa onda njihov prelazak na Muzdelifu i noćenje pod otvorenim nebom, pa spuštanje na Minnu pred zoru prvog dana Kurban-bajrama a zatim i bacanje kamenčića na džemretima, učenje i slušanje bajramskih tekbira koji odjekuju Mekkom. Ne, to se ne može ni opisati ni dočarati. To se samo može osjetiti. 
Braćo moja, iako je od prošlog hadža prošlo tek mjesec dana, pripreme za hadž 2027. godine su već počele. Oni koji iduće godine žele da odu na hadž, moraju već tokom ovog ljeta da započnu proces prijave. Sve džematlije koje posjeduju državljanstvo Bosne i Hercegovine mogu se putem Islamske zajednice Bošnjaka u Austriji prijaviti za odlazak na hadž iz Bosne i Hercegovine.
Osobe koje imaju regulisan boravak u Austriji ili u bilo kojoj drugoj zemlji Evropske unije (državljanstvo ili viza), kao i osobe sa državljanstvom Republike Srbije, mogu se prijaviti za odlazak na hadž iz Beča putem platforme Nusuk. Islamska zajednica Bošnjaka u Austriji će svim zainteresovanim pružiti potpunu pomoć i podršku tokom procesa prijave i izvršiti potrebnu edukaciju i pripremu, te obezbijediti vodiče koji će pratiti njihovu grupu tokom hadža. Pa bujrum!
Druga stvar na koju želim da skrenem pažnju našim ljudima (koji imaju bosansko državljanstvo) jeste da se ove godine u Bosni i Hercegovini održavaju Opći izbori. Oni koji imaju prijavljen boravak u Bosni i Hercegovini već su na listi glasača u svom mjestu boravka. Naravno, opet je bolje da provjere da li je sve uredu, kako ih na dan izbora ne bi dočekalo iznenađenje.
Međutim, oni koji žive u dijaspori i koji na dan izbora neće biti u Domovini, potrebno je da se registruju za glasanje u odsustvu. Rok za prijavu je 21. juli. Svaki glas je bitan, a posebno u manjem BH entitetu. Podaci pokazuju da se od izbora do izbora broj prijavljenih glasača znatno smanjuje. Time se smanjuje i broj prisutnih predstavnika Bošnjaka u Narodnoj skupštini RS-a, tj. broj glasova koji bi povratnicima mogli i trebali da olakšaju uslove života i proces povratka. S druge strane, glasanje na izborima je i naša obaveza prema Domovini, kao i prema našoj braći i sestrama koji žive u Domovini i kojima je naša podrška potrebna. 
Na kraju, želim vas obavijestiti da je Rijaset Islamske zajednice u Bosni i Hercegovini dao saglasnost da se na području džemata Zapadne Evrope organizuje centralna sergija za Islamski kulturni centar ''Selam'' Rotterdam. Riječ je o jednom od najstarijih bošnjačkih džemata na prostoru Zapadne Evrope, koji već 35 godina čuva vjeru, identitet i kontinuitet našeg naroda u dijaspori. Zbog rasta i širenja aktivnosti, postojeći objekat je postao neuslovan, tako da je Džemat 2019. godine kupio crkveni objekat u Rotterdamu. Nakon nekoliko godina čekanja, početkom ove godine konačno je dobivena građevinska dozvola za renoviranje i preobrazbu objekta u savremeni islamski centar. 
Kupovina objekta je u najvećem dijelu otplaćena vlastitim sredstvima Džemata i donacijama džematlija i prijatelja zajednice. Ukupna vrijednost projekta rekonstrukcije i proširenja iznosi oko 2.800.000 eura. Uzimajući u obzir dosadašnja sredstva, već izvedene radove i vrijednost postojećeg objekta, za završetak ovog važnog projekta potrebno je još približno 1.500.000 eura. Plan je da se polovina tog iznosa prikupi kroz vlastitu akciju i doprinos džematlija, dok će se ostatak nastojati obezbijediti kroz širu podršku u okviru naše zajednice. Zato se organizuje ova sergija kao prilika da svako od nas, u skladu sa svojim mogućnostima, bude dio ovog trajnog dobra. 
Molim Dragog Allaha da svima onima koji žude za svojim Gospodarom omogući posjetu Njemu i Njegovim časnim mjestima.
Molim Dragog Allaha da nagradi sve one koji putem glasanja na izborima, kao i na bilo koji drugi način, pružaju pomoć i podršku našoj Domovini, kao i našoj braći i sestrama koji u njoj žive.
Molim Dragog Allaha da nagradi sve one koji budu učestvovali u današnjoj sergiji i na taj način budu dali podršku našoj braći u Rotterdamu. Neka im Dragi Allah višestruko nadoknadi kroz nafaku, bereket, zdravlje, sreću i uspjeh njih i njihovih porodica. Amin.

